
ሃገራዊ ቅነ-ስፖርት ተማሃሮ፡ ንሽዱሽተ 
ዞባታትን ኣብያተ ትምህርቲ ቴክኒክ፡ ሕርሻን 
ንግድን ጠርኒፉ ብውዕዉዕ መንፈስ ምክያዱ 
ዝፍለጥ’ዩ። ዞባ ማእከል ብደቀንስትዮን 
ደቂተባዕትዮን ብዘርኣየቶ ሓያል ቅልስ፡ ነቲ 
ውድድር ፍሉይ መቐረት ካብ ምልባስ 
ዓዲ ኣይወዓለትን። ከም ውጽኢቱ ኸኣ 
ብዘይካ’ቲ ዞባ ዓንሰባ ዝተዓወተትሉ ኩዕሶ 
መርበብ ደቂ ተባዕትዮ ገዲፍካ - ንኹሉ 
ውድድራት ብምዕብላል ጎብለል ኮይና እያ። 
ብኽኢላታትን ትስፉዋትን ስፖርታውያን 
ተማሃሮኣ ከም ኮኾብ ዝደመቐት ማእከል፡ 
ኣብ ልቢ ኩሉ ተዓዛብን ተሳተፍቲ ዞባታትን 
ዓቢ ተምሳጥ ኣትሪፋ። ነዚ ምርኩስ 
ብምግባር እምበኣር፡ ምስ ሓላፊ ጉዳያት 
ስፖርት ሚ/ትምህርቲ ናይ’ቲ ዞባ - መም 
ደጎል ዑቕባስላሰ ዝተኻየደ ቃለ-መሕትት 
ይስዕብ። ሰናይ ንባብ!   

ሓፈሻዊ ኣቃውማ ስፖርት ኣብ ዞባኹም 
ከመይ’ዩ?

ኣብ ዞባና ዝካየድ ንጥፈታት ስፖርት 
ብዘይካ’ቲ ከም ካሪክለም ተታሒዙ ዝሰላሰል 
ትምህርቲ፡ ኣብ መባእታን ማእከላይን ደረጃ፡ 
ብደረጃ ክፍሊ ጣምራ (cluster) ከምኡ’ውን 
ብደረጃ ዞባን ንኡሳን ዞባን ብዂዕሶ እግሪ፡ 
መርበብ፡ ኣትለቲክስን ማውንተይን ባይክን 
ብኽልቲኡ ጾታ ውድድራት ይካየድ’ዩ። 26 
ናይ ካልኣይ ደረጃ ኣብያተ ትምህርቲ ድማ 
ኣብ 4 ምድብ ተኸፊለን ብኹዕሶ እግሪ፡ 
መርበብ፡ ሰኪዔት፡ ኣትለቲክስን ማውንተይ 
ባይክን ብኽልቲኡ ጾታ ውድድራት 
የካይዳ’የን። ብውሑዳት ኣብያተ ትምህርቲ 
ይኹን ደኣ’ምበር ኩዕሶ ኢድ’ውን 
ይሰላሰል’ዩ።

ንሃገራዊ ቅነ-ስፖርት ተማሃሮ፡ ዳርጋ 
ብምሉኡ ዞባኹም’ያ ዓብሊላቶ፣ እንታይ’ዩ 

እቲ ምስጢር? 
ናይዚ ዓወት ምስጢር ንጹር ኮይኑ 

ይስምዓኒ። ምስ ዝተፈላለዩ ኣካላት ስፖርት 
እንገብሮ ርክባት ንዕብየት ስፖርት ተማሃሮ 
ዕዙዝ ተራ’ለዎ። ከም’ቲ ኩሉ ግዜ ዝግበር 
ንጥፈታት ስፖርት፡ ቅነ ስፖርት ምስ 
ተመደበ ናይ ክልቲኡ ደረጃታት ማለት 
ማእከላይን ካልኣይን ደረጃ ውድድራት 
ምስራዕ ከም ቀዳማይ ኣማራጺ ተወሲዱ፡ 

ዝምረጹ ተማሃሮ ድማ ብመሰረት ዝተኻየደ 
ውድድር ከምዝኸውን ተገይሩ። ኣብ 
ግጥማት ኩዕሶ እግሪ ናይ ሰለስተ ዙርያ 

ዞባ ማእከል - ጎብለል ሃገራዊ ቅነ ስፖርት ተማሃሮ 
ጸወታታት ብምክያድ፡ ናይ ኣትለቲክስ ድማ 
ምሉእ ብምሉእ ከምዝውዳእ ብምግባር እቶም 
ብሉጻት ተመሪጾም። ኣብ ምምራጽ ተጻወትቲ 
ድማ ምትሕብባር ኮሚሽነራትን ኣሰልጠንትን 
ልዑል ብምንባሩ፡ እቲ ናይ ምድላው ንጥፈት 
ብግቡእ ተጠቒምናሉ ክብል እኽእል። ካልእ 
እቲ ኣብ ኣብያተ ትምህርቲ ዝወሃብ ቀጻሊ 
ስፖርታዊ ንጥፈት’ውን ሓጋዚ ኣበርክቶ 
ከምዝነበሮ ይግምገም። ብሓፈሻ ኣብያተ 
ትምህርቲ ንናይ ዞባ ውድድር ግቡእ 
ምድላዋት ኣካይደን’የን። ብተወሳኺ ዝበዝሑ 
መምህራን ስፖርትን ተወከልቲ ስፖርት 
ንኡሳን ዞባታትን፡ ምኩራትን ኣብ ስፖርት 
ጽቡቕ ኣፍልጦ ዘለዎምን ብምዃኖም ነዚ 
ህጡር ዓወት ሓጋዚ ነይሩ ኢለ እግምግም። 
ስለ’ዚ ተማሃሮ ኣብ ናይ ልምምድ ግዜ ምስ 
ምሉእ ብቕዓቶም ናይ ዓወት ድልውነት 
ሒዞም’ዮም ቀሪቦም ክበሃል ይከኣል። ኣብ 
ርእሲ’ዚ ድማ ንዝሕተት ዝነበረ ናይ ዕጥቅን 
ካልእ መሳለጥያታትን ብሓ/ጨ/ሚ/ትምህርቲ 
ኣብ ምትብባዕ ኣሰልጠንትን ተማሃሮን ዕዙዝ 
ተራ ነይሩዎ። ከምኡ’ውን ናይ ተማሃሮ 
ስፖርታዊ ዲሲፕሊን ብመደብ ኣሰልጣኒ 
ተቐይድካ ምኻድ ብግቡእ ከምዝተንጸባረቐ 
ከይተጠቕሰ ኣይሕለፍን።

ናይ ዞባኹም ደቀንስትዮ ደሚቐን’የን 
ተራእየን፣ ምድላዋትኩም ኣብዚ መዳይ 

ከመይ’ዩ?
ኣብ ኣብያተ ትምህርቲ ከምኡ’ውን 

ብዞባን ንኡስ ዞባን ዝካየድ ንጥፈታት 
ስፖርት፡ ተሳትፎ ደቀንስትዮ ንኽህሉ ግዴታ 
ኮይኑ፡ እተን ተማሃሮ’ውን ምሉእ ድሉውነት 

ስለዘለወን ከምጸገም ኣይውሰድን’ዩ። እዚ 
ኸኣ ናይ ነዊሕ እዋን ጻዕሪ ይመስለኒ። ኣብ 
መጀመርታ ግዜ ቅድሚ ነዊሕ እዋን ምዃኑ’ዩ 

ድሩት ከምዝኸውን ርዱእ’ዩ። ብሓፈሻ 
ንምዝራግ ግን ኣብ’ዚ ግዜ’ዚ ኣብ ዞባና 
ከምጸገም’ውን ኣይንወስዶን ኢና። ክንገብሮ 
ዘለና ስራሕ ከኣ ኣብ ተሳትፎ ዘይኮነስ ኣብ 
ልዑል ብቕዓት ምህናጽ ይመስለኒ። ኣብ’ዚ 
ዝተኻየደ ንጥፈታት ስፖርት እንተርኢና፡ 
ደቀንስትዮና ኣብ ኩለን ናይ ኩዕሶ 
ውድድራት ሕልፊ ዞባታት ጸብለል ብምባል 
ብዘይስዕረት ወዲአንኦ። ኣብ ኣትለቲክስ 
ናይ ክልቲኡ ደረጃ ድማ ዋንጫ ዓቲረን 
ጥራይ ዘይኮነስ፡ ኣብ ክልቲኡ ደረጃታት 
ንዝጎደለ ናይ ደቂተባዕትዮ ነጥቢ ብምሽፋን፡ 
ጎብለል ናይ ክልቲኡ ጾታ ብክልቲኡ ደረጃ 
ኽንከውን ዓቢ ተራ ተጻዊተን። ስለ’ዚ እዚ 
ተሳትፎ’ዚ ኣብ ምምሕዳራትን ፈደረሽናትን 
ንዝካየድ ንጥፈት ንምዕባዩ ኢና ብውህደት 
ክንሰርሕ ንጽዕር ዘለና’ምበር ኣብ ናይ ሚ/
ትምህርቲ ውድድራትና፡ ደቀንስትዮ ምሉእ 
ተሳትፎ’ዩ ዘለወን።

መሰረት ስፖርት ኣብያተ ትምህርቲ 
ካብ ኮነ፡ ነቶም ነዚ ስፖርት መሰረት 

ዘትሕዙ መምህራን ዝተዋህቦም ስልጠና 
ኣሎዶ?

ስፖርተኛታት መምህራን ብሚ/
ትምህርቲ ተወዲቡ ዝወሃቦም ስልጠናታት 
ድሩት’ዩ ክበሃል ይከኣል። እንተኾነ እዞም 
መምህራን ኣብ ንጥፈታት ናይ ፈደረሽናት 
ብልዑል ተራ’ዮም ዝሳተፉ። ዳርጋ 
ዝበዝሐ ተሳትፎ መምህራን ከምዘሎ ድማ 
ይግምገም። ንሳቶም ኣብ ፈደረሽናት ከም 
ኮሚተን ደያኑን ምስ ምምሕዳራት’ውን 
ከም ኣሰልጠንትን ኣካየድትን ኮይኖም’ዮም 
ዝነጥፉ። ስለ’ዚ እቲ ብፈደረሽናት ዝወሃብ 
ናይ ስልጠና ዕድል ብምምሕዳራት ይኹን 
ብሚ/ትምህርቲ ነዞም መምህራን’ዩ ዝወሃብ። 

በዚ መገዲ ኸኣ ኣብ ዝተፈላለየ እዋን 
ተጠቐምቲ ናይ’ቲ ዕድል’ዮም። ኣብ ዝኾነ 
ካብ ኣብያተ ትምህርቲ ወጻኢ ዝህልዎም 
ኣበርክቶ ንኽዓቢ ንደፋኣሉ መገዲ 
እንተሎ’ውን፡ ጎድኒ ጎድኒ ኣበርክቶኦም 
ተጠቐምቲ ናይቲ ዝወሃብ ስልጠናታት 

ንክኾኑን ዓቕሞም ንኸዕብዩን’ዩ።

ነዚ ብምሉኡ ዓወት ንዘምጽኡ 
ስፖርታውያን ንምጥርናፎም ዝምልከትከ፡ 
ሚ/ት/ዞባ ማእከል ዝሓዞ መደብ ኣሎዶ?
ሚ/ት/ዞባ ከም መደብ ስርሑ፡ ተማሃሮ ኣብ 

ናይ ትምህርቲ ግዜኦም ብሉጽ ብቕዓቶም 
ምዃስኳስ ኮይኑ፡ ክሳብ ሎሚ ኣብ’ቲ 
ናይ ትምህርቲ ግዜኦም ነቲ ናይ ስፖርት 
ዓቕሞም ኣብ ምምዕባል ይነጥፍ። ጽቡቕ 
ዕድል ኮይኑ ኣብዚ ዞባ ናይ ፈደረሽናት 
ንጥፈታት ስለዘሎ፡ በብግዜኡ ኣብ’ዘን 
ፈደረሽናት እናተጠርነፉ’ዮም ዝኸዱ። 
ብፍላይ ኣብ ኩዕሶ እግርን ኣትለቲክስን 
ቀልጢፎም ብምልላይ ይወስድዎም’ዮም። 
ንሕና ክሳብ ሕጂ ከም ዕላማ ንሕዞ ግን፡ 
ከም ምንጪ ዓቕሚ ክለባት ዝተፈላለያ 
ፈደረሽናትን ምምሕዳራትን እምበር፡ ናይ 
ሚ/ትምህርቲ ጥራይ ኮይኖም ክኸዱ ዝብል 
መደብ የብልናን። ክሳብ’ቲ ናይ ትምህርቲ 
ግዜኦም ከኣ ኣብ’ቲ ብኣብያተ ትምህርቶም 
ተወዲቡ ዝካየድ ንጥፈታት ስፖርት 
ከምዝኹስኮሱ ምግባር እዩ።

ምምሕዳር ዞባ ማእከል ብዓቢኡ፡ ንዞባኡ 
ዝወከልኩም ጨንፈር ከም ምዃንኩም 
መጠን እንታይ ዝገበሮ ኣበርክቶ’ሎ?
ኣማሓዳሪ ዞባ ማእከል ኣቶ ካሕሳይ 

ገብረሂወት፡ ብሓ/ጨ/ሚ/ትምህርቲ 
ዞባ መምህር ሓሊማ መሓመድ ኣብ 
ዝተገብረሉ ዕድመ፡ ምስ ኣሰልጠንትን 

ተወዳደርቲ ተመሃሮን ሓጺር ርክብ ኣካይዱ 
ነይሩ። ንዝነበረ ምድላዋት ድማ መብርሂ 
ተዋሂብዎ። ናይ መተባብዒ መልእኽቲ 
ኣመሓላሊፉ ኸኣ ኸይዱ። ብወገንና’ኳ 
ካብኦም ክወሃብ ዝኽእል ንዋታዊ ወይ 
ገንዘባዊ መተባብዒ ድሕሪ ውጽኢት’ዩ 

ነይሩ ድሌትና። እቲ ዓወት ከኣ መጺኡ’ሎ። 
ክቡር ኣመሓዳሪ’ውን ካብ ጉዕዞ ናይ ፈንቅል 
ምስ ተመልሰ ነቲ ዝተረኽበ ዓወታት ናብ 
ቤ/ጽ/ጨ/ዞባ ማእከል ብምኻድ ተዓዚብዎ’ዩ። 
ንሕና እቲ ካብ ምምሕዳር ዞባ ማእከል 
ክግበር ዝኽእል ሓገዛትን መተባብዒን 
ከምዘይፍለየና ብምእማን ንጽበ ኣለና። 

ኣብ ሃገራዊ ቅነ-ስፖርት ተማሃሮ 
እንታይ ትዕዝብትኻ? 

ኣብ ምስራዕ መደባት ጽቡቕ ውዳበ 
ነይሩዎ። ከምኡ’ውን ኣብ ምምጋብ ተማሃሮን 
ዝተመደበሉ ባጀትን ኣዕጋቢ ነይሩ። ስለ’ዚ 
ኸኣ ኩሉ ጽፉፍ ኣካይዳ ነይሩዎ እብል። 
ኣብ ግዜ ውድድር’ውን እንተኾነ ኣብ 
ዝበዝሐ ብጽፉፍ ተኻይዱ። ኣብ ገለ ገለ 
ዝተራእየ ጉድለት ዲሲፕሊን እኳ ካብ’ቲ 
ቦታ ውድድር ዘይሓልፍ ምስ ስዕረት 
ዝመጽእ ናይ ምርባሽ ተርእዩ’ዩ። እዚ ኸኣ 
ክትሰዓር ናይ ዘይምድላይ መንፈስ ዘንቀሎ 
ብምዃኑ ባህርያዊ’ዩ። ብኻልእ ወገን፡ ኣብ 
ኣወዳድባ ናይ ማእከላይ ደረጃ፡ ናይ ዕድመ 
ካብ 12-14 ዓመት ብዙሕ ጉድለታት 
ነይሩዎ። እዚ ዳይረክተር ቤ/ጽ/ሚኒስተር 
ትምህርቲ ኣቶ መሓሪ መንግስትኣብ’ውን 
ገሊጹዎ ነይሩ’ዩ። ኣብ ዝመጽእ ካብ ዕድመ 
12 ክሳብ 14 ዓመት ዘሎ ፍልልይ ንገዛእ 
ርእሱ ቀሊል ፍልልይ ስለዘይኮነ፡ ዕድመ 12-
13 ኮይኑ ክምደብ ድሮ ተገምጊሙ ዘሎ 
ይመስለኒ። ብሓፈሻ ክርእዮ እንከለኹ ግን፡ 
ሃገራዊ ቅነ ምስ ውሁብ ግዜ ካብ ኣወዳድባ 
ኣትሒዝካ ክሳብ ኣብ ባይታ’ውን ዝነበረ 
ንጥፈታት ናይ ኮሚተታትን ኮሚሽነራትን 
ዝነኣድ ነይሩ እብል።

ሃገራዊ ቅነ-ስፖርት ተማሃሮ ኣብ 2 
ዓመት ክካየድ ምምዳቡ እንታይ ርእይቶ 

ኣለካ?
ምስ ዕድመን ዕድልን ተማሃሮ ብፍላይ 

2ይ ደረጃ ውሑድ መሲሉ ክርአ 
ይኽእል’ዩ። እንተኾነ ምስቲ ዓመታዊ 
ብዞባ ደረጃ ዝካየድ መደብ ከምኡ’ውን 
ብዝስልዓሉ ባጀት ኣብ ግምት ኣእቲኻ፡ ኣብ 
ነፍሲ-ወከፍ ክልተ ዓመት ክካየድ ብቑዕ 
ግዜ ዝህብን ቀጻልነት ንኽህልዎ ዝሕግዝን’ዩ 
ኢለ’የ ዝኣምን።


